
சூரியனுக்குத் தான் சுயமாக வெளிச்சம் உண்டு. சந்திரனுக்குக் கிடையாது. சந்திர வெளிச்சம் என்பதெல்லாம் சூரிய வெளிச்சம் சந்திரன் மீது விழுந்து அங்கிருந்து நமக்கு வந்து சேரும் வெளிச்சம்தான். சில நாட்களில் சூரிய வெளிச்சம் பூராச் சந்திரன் மீது படும். அப்பொழுது முழு நிலாத் தோன்றும். அந்த நாட்களைத்தான் பெளர்ணிமை என்று கூறுவார்கள். அவை இரண்டு வாரத்துக்கு ஒரு முறை வரும். மற்ற நாட்களில் சூரிய வெளிச்சம் பூராச் சந்திரன் மீது படுவதில்லை. ஒரு பாகத்தில் தான் படும்.
அதனால் முழு நிலாத் தெரியாது. அரைகுறையான நிலாவே தெரியும்.

அதனால் சூரிய வெளிச்சம் படாத பாகம் இருண்டு கண்ணுக்குத் தெரியாமல் இருக்கவேண்டும், ஆனால் அது அப்படி இருப்பதில்லை, நிலா உள்ள பாகம்போல் பிரகாசமாய் இல்லாவிட்டாலும் கண்ணுக்குத் தெரியவே செய்கிறது, அப்படித் தெரிவதற்குக் காரணம் என்ன?
சூரிய வெளிச்சம் சந்திரன் மீது விழுவது போலவே பூமியின்மீதும் விழுகிறது. அப்படிப் பூமியின் மீது விழும் வெளிச்சம் பூமியிலிருந்து சந்திரன் மீது போய் விழுகிறது. அதனால்தான் சந்திரனில் சூரிய வெளிச்சம் நேராக விழாத பாகமும் நமக்குக் கண்ணுக்குத் தெரிகிறது.

20 அப்பா! நிலவில் படுப்பது நல்லதில்லை என்று கூறுகிறார்களே, அதற்குக் காரணம் என்ன?

நிலா வெளிச்சம் கெடுதல் செய்யும் என்று கூறுவது தவறு. எத்தனையோ கோடிக் கணக்கான பிராணிகள் தினந்தோறும் நிலவில் தூங்குகின்றன. அவைகளுக்கு யாதொரு தீங்கும் உண்டாகவில்லை. நிலவு என்பது சூரியனுடைய ஒளி சந்திரன்மீது விழுந்து வருவதுதானே.

